
In hierdie uitgawe...

· Die wet staan vas rakende die dieselkorting
Die wet staan vas rakende die dieselkorting
Jannie de Villiers (Uitvoerende Hoofbestuurder: Graan SA)
► Graan SA is sedert die begin van 2012 deur lede ingelig dat die Suid-Afrikaanse Inkomstediens (SAID) ‘n verandering in metodiek begin toepas het ten opsigte van die oudit van die dieselkorting. 
In die verlede was dit aanvaarbaar om dieselkorting op aankope te eis op ‘n 80:20-beginsel. Sedert 2012 het dit aan die lig gekom dat hulle aandring op ‘n logboek per voertuig. In die gesprekke met SAID en AgriSA, wat destyds by die onderhandelinge betrokke was, is vasgestel dat die wet dit wel vereis dat daar vir elke voertuig ‘n logboek moet wees. 

Graan SA het teenoor SAID onderneem om dit by ons lede te beklemtoon dat logboeke per voertuig die vereiste van die wet is. Ons het ‘n toegeeflikheid gevra vir die periode voor 1 April 2012 aangesien die meeste produsente nie ‘n logboek per voertuig gehou het nie. SAID se siening was dat hulle nie dié toegewing kan maak nie, aangesien dit ‘n vereiste van die wet is. Hulle was wel bereid om na ander bewyse te kyk in die ouditproses vir die periode voor 1 April 2012. 

Tydens ons mees onlangse vergadering met hulle, gehou op 25 September 2012 (teenwoordig was: Willie Linde, Graan SA se voorsitter van die Insetwerkgroep; Jannie de Villiers, Uitvoerende Hoofbestuurder: Graan SA; dr Marinda Visser en Corné Louw, albei van Bedryfsdienste: Graan SA), het SAID ingestem om voorstelle te oorweeg wat as bewyse kan dien vir die terugeis van korting waar daar geen logboeke gehou was nie. Dit sal net geld vir die periode voor 1 April 2012. Graan SA het voorstelle opgestel en by ‘n paar hoofbestuurslede wat al negatief deur ‘n oudit geraak is, getoets en het dit aan SAID deurgegee. Hulle is tans besig om dit te oorweeg. 
Alhoewel dit praktyk was en steeds op baie plekke is om die korting toe te staan gebaseer op aankope, is dit ‘n wetlike vereiste dat daar ‘n logboek per voertuig gehou moet word om vir die dieselkorting te kwalifiseer. SAID is dus onder geen verpligting om die korting toe te staan as jy nie ‘n logboek per voertuig het nie. Graan SA kan nie die wet verander nie en so ook nie SAID nie. Ons kan ook nêrens op skrif enige bewyse kry dat dit nie nodig is om logboeke te hou nie.
Die korting is deur Tesourie in die wet toegestaan en die voorwaardes daarvoor word slegs deur SAID toegepas. Ons is ook ‘n geruime tyd met Tesourie hieroor in gesprek in ‘n poging om dit te verander om dit so maklik as moontlik te maak, maar ons poging word bemoeilik deur produsente wat die korting onwettig gebruik om vervoerbesighede te subsidieer. Ons besef dat daar heelwat frustrasie by produsente is wat die verandering in die ouditmetode betref, maar die wet se vereiste staan egter vas: en dit is ‘n logboek per voertuig.

Ons wil jou verseker dat ons alles in ons vermoë doen om die beste van dié slegte saak te maak.

